
GOUVÈNÈ CUOMO SIYEN PWOJÈ-LWA POU KREYE PWOGRAM TRAVAY POU 

JÈN YO ANDEDAN VIL LA  
 

“NY Youth Works” Ofri $25 Milyon Dola nan Kredi Taks ak $62 Milyon Dola pou Fòmasyon 
pou Jwenn Djòb pou Anboche Jèn Defavorize ki nan Chomaj yo  

 
Jodi a, Gouvènè Andrew M. Cuomo te siyen yon pwojè-lwa pou kreye “NY Youth Works,” yon 
pwogram travay pou jèn yo andedan vil la k ap batay kont gwo to chomaj nan zòn metwo eta a.  
Nouvo lwa a gen ladan $25 milyon dola kredi nan taks pou biznis ki anboche jèn moun ki nan 
chomaj ak defavorize, ak $62 milyon dola pou sipòte pwogram fòmasyon pou jwenn travay.  
Kòlèg Gouvènè a ki nan Lejislati a te fè yon sèl ak li nan seremoni siyati yon pwojè-lwa ki te 
òganize nan Medgar Evers College of The City University of New York ki nan Brooklyn. 
 
Gouvènè Cuomo di konsa, “N ap bay jèn adilt ki nan vil nou yo ladrès ak opòtinite pou devlope yon 
karyè.  Avèk kat (4) sou chak dis (10) jèn adilt k ap viv andedan vil la k ap chèche travay, eta nou gen yon 
kriz chomaj ki nan yon kriz chomaj ki bezwen rezoud imedyatman.  Nan pwogram NY Youth Works, n 
ap mete jèn moun yo nan yon chemen karyè pou evite yon sik povrete.  Non sèlman pwogram sa a 
reprezante yon envestisman nan jèn nou yo, men tou li se yon envestisman nan lavni kolektif eta nou an. 
 
Pwogram NY Youth Works ap ofri $25 milyon dola nan kredi taks nan avantaj patwon ki 
anboche jèn moun ki nan chomaj sou premye sis (6) mwa ane 2012 la, avèk objektif final pou 
travay ki pèmanan ak san sibvansyon. 
 
NY Youth Works pral fonksyone an twa (3) faz: 
 

 Faz 1: Pandan apeprè sis (6) semèn anvan yo mete yon jèn moun nan travay, founisè jèn 
moun yo, tankou òganizasyon ki pa komèsyal yo ak konsèy envestisman mache travay la, 
ap prepare jèn moun kalifye ki gen ladrès tankou preparasyon pou travay, fòmasyon 
pwofesyonèl, ak teknoloji nimerik. 

 Faz 2: Y ap ofri biznis yo yon sibvansyon $3,000 pou salè sou fòm kredi taks pou 
anboche jèn moun defavorize yo pandan sis (6) mwa.  Y ap konsidere dabò aplikasyon 
pou patwon ki nan endistri demann lan tankou enèji pwòp, swen sante, manifakti avanse, 
ak konsèvasyon.  Y ap bay priyorite pou patwon ki ofri fòmasyon nan konpetans 
pwofesyonèl anplas pandan peryòd sa a.  Pandan Faz 1 ak Faz 2, jèn moun k ap patisipe 
yo ap resevwa yon salè $300 pou jiska twa (3) mwa pou yo chak pou fè depans ki asosye 
avèk tranzisyon yo nan espas travay la. 

 Faz 3: Yon lòd kredi taks $1,000 ap disponib pou patwon ki kite jèn k ap patisipe yo nan 
travay la pou yon lòt sis (6) mwa.   

Dapre nouvo lwa a, y ap bay $62 milyon dola nan finansman pou fòmasyon enpòtan pou jwenn 
djòb ak pou pwogram sipò pou jèn moun ki andedan vil la, tankou pwogram edikasyon debaz, 
travay pou jèn yo pandan sezon lete, aktivite pou chèche djòb ak pou plasman nan djòb, ak gadri. 
 
Patisipan ki kalifye pou pwogram djòb yo gen ladan jèn moun ki nan chomaj, jèn moun ki pa 
touche ase lajan, ki gen laj 16 zan jiska 24 ane epi k ap viv nan youn nan zòn sa yo: Albany, 
Brookhaven, Buffalo, Hempstead, Mount Vernon, New Rochelle, New York City, Rochester, 
Schenectady, Syracuse, Utica, ak Yonkers. 
 
Pòtpawòl Asanble Sheldon Silver di konsa, “Alòske Washington paralize akòz sitiyasyon ki 
bloke a, nou te travay ansanm nan New York pou avanse yon plan ki san patipri nan kòd fiskal 
nou a, ki bay jarèt pou ekonomi New York, epitou ki kreye djòb.  Priyorite Majorite Asanble se 
fè pou batay pou jwenn lajan ak finanse pwogram travay pou jèn moun ki andedan vil la, paske 
chomaj pami jèn nou yo rive nan yon nivo ki pa akseptab.  Se rezon sa a ki fè, avèk bon jan 
kalite dirijan Gouvènè Cuomo, mwen kontan poutèt nou te kapab mete Pwogram Travay Jèn ki 
Andedan Vil ak kredi taks nan pi gwo akò nou jwenn pou redui taks sou fanmi k ap travay yo, 
epitou pou kreye anpil djòb.  Non sèlman sa konsène chomaj ak ekonomi an, men tou li konsène 
timoun nou yo.  Mwen gen konfyans efò nou yo pral lwen pou ede jèn Nouyòkè yo jwenn djòb 
ki peye byen epitou pou yo rete nan djòb yo.” 
 
Senatè Eta New York John L.  Sampson di konsa, “Envestisman ki pi enteresan nou kapab fè nan 
gouvènman an se envestisman nan jèn moun yo - ki se fiti travayè k ap kontinye eritaj eta a pou 
lansman ak inovasyon ekonomik.  Mwen ta renmen bat bravo pou Gouvènè Cuomo pou kalite dirijan 
li sou lejislasyon pwogresif sa a ak bon jan angajman li nan yon pwogram iben.  Lejislasyon sa a – ki 
gen ladan yon kredi taks pou patwon yo – ap asire plis jèn moun nan kominote andedan vil la vin gen 
ladrès itil pou yo pran chemen pou yo fè karyè yo.  Estatistik yo montre lè yon moun jwenn travay 
pandan li jèn sa ap asire siksè pwofesyonèl moun nan pandan lontan.  Lejislasyon sa a voye yon 
mesaj aklè ki endike nou p ap meprize bezwen jèn moun ki nan kominote yo meprize souvan.” 
 
Manm Asanble Eta New York, Karim Camara, di konsa, “Chomaj pami jèn moun New York rive 
nan nivo ki pi wo a, sitou pami jèn moun minorite ki andedan vil la.  Pandan moman difisil sa yo, 
gouvènman an fè aksyon pou bay ekonomi an jarèt epitou pou kreye anpil djòb.  Lè nou t ap travay 
avèk Gouvènè Cuomo ak kòlèg mwen yo nan Lejislati a, nou te devlope yon seri aksyon pou ede 
Nouyòkè yo reprann aktivite yo.  Mwen gen konfyans pwogram NY Youth Works ap rive lwen 
nan ede jèn Nouyòkè yo jwenn lavni ki sèten.  Mwen ankouraje biznis yo pou yo pran avantaj 
ankourajman sa yo, epitou mwen di Gouvènè Cuomo mèsi pou jan li travay di.” 
 
Prezidan Medgar Evers College of The City University of New York, Dr.  William Pollard, di 
konsa, “Aksyon Gouvènè Cuomo pou kreye djòb yo montre sa li te toujou ap di nan remak li yo 
konsènan ekonomi eta nou an – pa gen anyen Nouyòkè yo ki plis pase travay, travay, travay.  
Nou kwè nan kominote iben tankou Central Brooklyn, yon pwogram enpòtan pou bay travay pou 
jèn ki andedan vil la kapab kreye yon vrè lansman ak estabilizasyon pou ekonomi lokal la.  
Poutèt sa, jèn moun yo, ki t ap fè efò tèlman enpòtan pou jwenn travay ak opòtinite ki serye, 
kapab ede fè vin gen kwasans ekonomik ak konpetisyon lokal.  Pwogram NY Youth Works 
Gouvènè Cuomo se yon bon nouvèl pou biznis yo ak jèn moun k ap chèche djòb yo, epitou 
mwen bat bravo pou Gouvènè a poutèt li fè lavni jèn moun ki andedan vil la vin yon priyorite ak 
yon objektif lejislatif.” 
 
Menm nan yon ekonomi solid, jèn travayè yo nan plis chomaj pase sa ki gen laj 35 ane ak plis.  
Dènye chif chomaj la te rive nan nivo ki pa t janm egziste akòz  

bès ekonomik pwolonje ki te genyen nan kèk dènye ane yo.  Selon Depatman Travay, chomaj 
pami jèn moun ki nan eta a pi plis pase 25 pousan, avèk to chomaj pami jèn moun ki nan 
minorite yo ki rive a apeprè 40 pousan. 
 
Nouvo pwogram travay pou jèn moun ki andedan vil la ak kredi taks la se pati Pwogram New 
York Works konplè Gouvènè Cuomo, epi Lejislati a te adopte pwogram nan byen bonè semèn 
pase.  Pwogram New York Works pral kreye anpil ak yon pakèt djòb, epi li pral fè gen kwasans 
nan ekonomi an avèk envestisman nan enfrastrikti New York, yon nouvo plan refòm fiskal jis k 
ap reyalize premye gwo restriktirasyon kòd fiskal la nan plizyè peryòd dizan, yon rediksyon taks 
pou 4.4 milyon Nouyòkè klas mwayèn nan, soulajman anplis pou zòn ki te ravaje nan dènye 
inondasyon yo, epitou yon rediksyon taks sou pewòl MTA pou ofri soulajman pou ti biznis yo. 

